
Амбасадорот Рикер им се заблагодари на Македонски Војници кои 

учествувале во Операцијата Слобода за Ирак 

 

Обраќање на Амбасадорот Рикер 

 

19 декември 2008 

 

Претседателе Црвенковски, премиере Груевски, претседателе на 

собранието Вељаноски, министре Коњановски, генералу Стојановски, 

почитувани војници и членови на вашите семејства, 

 

Би сакал да ви се заблагодарам што ми дозволивте да ви се придружам 

денес и што ми овозможивте лично да ви се заблагодарам што успешно ја 

завршивте вашата мисија како дел од нашите заеднички напори во Ирак. 

 

Како личен претставник на претседателот на Соединетите Американски 

Држави во Република Македонија, исто така имав чест на претседателот 

Црвенковски да му предадам писмо на благодарност од претседателот 

Буш. Денес имам чест да прочитам и друго писмо: 

 

Почитуван господине Коњановски, 

 

Би сакал да ја искористам оваа прилика да ви заблагодарам вам, на 

вашата влада и на народот на Македонија, за придонесот и 

пожртвуваноста што ги направивте за обезбедување на иднината 

на граѓаните на Ирак.  Обуката од областа на безбедноста која ја 

обезбедивте за ирачките сили, како и асистенцијата на вашите 

штабни офицери во Милтинационалните сили – Ирак придонесоа за 

прогресот во Ирак.  

 

Би сакал да ви се заблагодарам за разгледувањето на можноста за 

понатамошна поддршка на Операцијата – Трајна цлобода и 

мисијата на ИСАФ во Авганистан. 

 

Водството и поддршката на вашата земја во Борбата против 

тероризмот, донесоа големо признание за Македонија.  

Централната Команда на САД е благодарна за големиот придонес 

на вашата земја. 

 

     Со топли поздрави  

Генерал Дејвид Петреас 

Армија на САД 

     Командува 

 



Почитувани пријатели, вашето враќање во Македонија сведочи за вашиот 

успех, бидејќи ирачката Влада верува дека сега е доволно силна сама да 

преземе повеќе од одговорностите. 

 

Како што многу од вас знаат, пред да дојдам на оваа позиција, јас работев 

во нашата Амбасада во Багдад, со амбасаддорот Крокер и генералот 

Петреас и имав чест во Таџи да се сретнам со некои од вас додека заедно 

бевме посветени на оваа важна мисија. 

 

Јас лично слушав од американските војници, кои беа таму, колку многу ја 

ценеа вашата заложба и колку многу ги  ценеа вашиот професионализам 

и вашата беспрекорна посветеност. 

 

Иако  знам  дека оваа должност ја прифативте со воена цел, вие воедно 

бевте и дипломати - амбасадори на Македонија – и вие дадовте одлична 

слика за вашата земја и нејзиниот народ. 

 

За квалитетот на извршување на вашите задачи официјално ви беше 

оддадено признание, вклучувајќи четири бронзени звезди и повеќе од сто 

други индивидуални медали.  Знам дека вашите колеги, кои беа на служба 

во Авганистан и Босна, на сличен начин се истакнаа преку своето 

извонредно служење. 

 

Сите оние кои служеле во било која од овие важни мисии можат да 

потврдат дека македонската војска е силна, паметна и подготвена за 

секаква мисија.    

На членовите на семејствата кои денес се присутни, би сакал да ви се 

заблагодарам за поддршката што ја дававте на вашите војници додека 

беа на служба.  Разделбите се тешки  дури и за најсилните семејства , но 

вашата лојалност кон вашите партнери им помогна да го дадат најдоброто 

од себе во Ирак.  

 

На крај, би сакал да ве замолам да ја  пренесете мојата  благодараност 

до сите војници кои не  беа во можност да ни се придружат денес.  

Соединетите Држави знаат дека Република Македонија е исклучително 

близок пријател и сојузник.  Знам дека нашите одлични односи ќе 

продолжат и со новиот претседател Барак Обама во остварувањето на 

нашите заеднички цели. 

 

Добар викенд. Благодарам. 

 

 


